
Naje belnie

Lata lateczne stoji na starże 
Snóżote mesie, mowę i stare,
Stateczno gwesnią stolemny zgrowe
- Nasza malinko skra niebny wiarę.

Lata lateczne stoji na urzrnie,
Welakłe w noce, za dnia w bezdeji 
Ostrożno zwożo możność pokroków
- Nasze malincze zómo nódzeji.

Lata lateczne stoji na molu 
Stagło, zgrużdżono, sechó jak wietew, 
Chterna jesz żeje, le wcyg sä lómie
- Nasza malinko kropla lubote.

Rzecze mie

Rzecze mie, słuńce, dokądka chódzysz? 
Dze wcyg wanożisz, za czim twój gón? 
Dlócze tej sej na nas sä górzisz,
Że skarń przekriwó ce szari blón?

Powiedz mie, czasu, czemü tak gnajesz? 
Chcesz zemknąc, nigle przezdrzä nen rok? 
Niczego mienie nie óprzestajesz.
Zamknij na sztót swój kamianny zdrok.

Chcą sadnąc chwila i zazdrzec bene, 
Nalezä zaró swój cechi mól.
Może dóm rada zaleczec rene,
Weszukac szczesce, a znikwic żól?



Memie

Noprzód beło słowo zaniosłe w kölibkä,
Rozniecone usmiewą, co szczescym zakwitó,
Dnie roboce deją skrzanegö zjiscenkü,
Drzemne chwile zbudzone do nocnego świtu.

Pozdze - kolibiónka na bezpieczne snice,
Na żecową ücechä - pöwiöstköwe dzeje.
Tak dnie piastowóne sä sepałe gästo,
Dze czas w zwäcznym bawienim wiesoło sä śmieje.

Jaż na werozmienie żdałe piersze jiwre,
Tej Twój smütk sä rozpłakoł w sertnym odpójącym. 
Do dzys dnia möja jiscba ü Ce plac nalożo,
A zmiłkowe dzejanie Twoją łzą sä świecy.

Buten Twego serca, dze cemżó sä tacy,
Zwoł pómachtónech drogów mie widem sä proscy, 
Czej pomiónem cepła webüchö jak odżin 
Twoje nópiersze słowo, w kölibkä zaniosłe.

Są tacze place

Są tacze place, dze mesla ród biegó,
Choc nieróz sä zwrócó, nawiedzo nen plac 
I je czas taczi, co no nie ödchödö,
Choc döwno je miniony jegö czas.

Wszetkö je wszädze i sztócek je wiedno, 
Rozmajite stame, ale jedna zwecz,
A równak prowadź, namieniono Stegno,
Be zawde trafie tam, dze najo checz.

Tu żdaje glada, mödrök sä üsmiewö, 
Wiater z üceche mreczi sóm do se,
Tu domók górze żecznotą dobiwó.
Jak móm stąd ódińc? Dze mie lepi mdze?

Checz

Je werosłó na kamach stolemöwech rozgrówów, 
Przeódzałó w stalate, wiadno-uchełó checz.
Tu sä schodają stegne znankówóne usmiewą, 
Marnotrawnym ótrokóm döwö swój wid i miecz.

Zawde moltechem goscy zapozdzałota smutną,
Mo w pöszekü na jiscba zasłechóny übetk.
Śmiechem zazwäczi ruta odwrócono öd bütna 
W werozmienim redote rozegracejnech gódk.

Może ób wieczór zazdrzą schówne nózymczi dzejów, 
Usepóne pod zegrem cenie placów i lat,
Szepną wiedza tajemną żeczne scane, co czeją 
Kóżdi ódetch domócy, zajiscenie i strach.

Möja zemio

möwö - pod chtemą upódóm na skarń 
bädze mie swiäto 

zemio - po chtemy jidä na parniac 
bädze mie swiäto 

tu mdze woló twoja 
w słonym norce dzejów 
dze usmiewö sä glada jezór 
a słuńce zymczi rozdöwö 
może witro wstónie z martwech 
lüböc ukrziżowóno 
je czas stratwe 
e czas dobeco

Goran

mój ógard
w świątecznym widzę 
ukorunowóny miodnym zwäkem 
kolibie mesie zapezglone w leste 
co żdają na rozwice w słowa 
zemia zbudzą sä trówą 
zazwónił majewnik 
i webücMa zelonosc 
jesz kąsk blado 
z ürzasu swój i moce



Za oknem

Za oknem je Stegna otemkło na lato.
Tam słnńce sä skropić» wstec w żewica wiszni, 
Wiaterk zoma pezgli na steble nawite,
Czej zmodrzone żęto zos kłosem sä buszni.

Ju mötilk sä zdrzemnął w mleczu jak w kolibce, 
Toczk rado s\\ ój kawel na opak ödwröcö, 
Jasküleczka w knepczi dak hekleje lecbą,
A mrówka jiglenkä kładze so na piece.

Zazero do j izbę butno cechomieme 
Z nówiarą zeloną, z póchniączką jaż bestrą, 
Köscerzi sä w mógach, rozlewó po nórtach. 
Chwilo teraznotnó, wiedno farwnó ostóń!

W akörce lata

Tażno zelonosc z krzów sä przelewó, 
Soczeste słuńce skrama sä sceli,
Z ceni obmiótó pochniączką łąków 
Rozkóscerzoną w dobrotnym zelim.

Nowiara widu sygó weszawe,
Wiater sä kłónio przed brzadem zemi, 
Dze krzesznia krzesznie wietew podaje 
Na wieczną zgoda i przemienienie.

Tak jinaczony przez sztołte wole, 
Zarzekli wietrzną wonią na kwiatach, 
Spieszą üzerac zóczenku decha 
W rodnym brzemienim akórtu lata.



Róczba

Sadnij dzys so ze mną na westrzódku lata 
Tułe kole skoczka, naprocem te mlecza,
Dze klewer trze razy na pólcach ödliczö,
O szczesce sä pitö stóregó dmuchawca.

Tu tröwa pöwiödö ö bestrech gódzynkach, 
Wanożnikach - skoczkach, mótilaeh robócech, 
Szustowatech megach, ö tajemny doce. 
Przesłechój sä chwilka, sadnij tu perzinkä.

Zelonosce wale sä brzątwią w ogródku, 
Grządkowi domocy zybują sä w szekü.
Widny parmiń słuńca cziwie do nich z boku. 
To lato je we mie. Sadnij na westrzódku.

Chwilowanie

Jesz küsynöszk póżdój na zökräce czasu. 
Drzewa są zelone i mótil sä zybie.
Ju opadłe deszcze po slednym grzemóce,
A świetlik ób wieczór pöli łapka w jizbie.

Zatarcza sä górąc w mółczenku zabetó,
Le popiół sä żóli nieczełi na zgrówe.
Tak niech bądze wiedno, tak óstónie pamiäc 
Lata, co óstówió ódetchnienie trówe.

Niech bądze zelono, tägöwö, kómudno. 
Zymk piasteje łączi, grzemöt trzäse zemią, 
Jeseń sepie leste, zema bóczi z nama.
Niech czöme gödzene sä spólą i zdemią!

Wezdrzenie czasu

Wezdrzół czas na pola, módrókóm zamk ócze 
Pod sewą ustrzechą z zómowatim kłosem.
Wnet bókada żeco mieni w śpiew gódzynków, 
Tech, co lecą w łączi i tech, co w niebiose.

I głechó mdze wołać roztesknionó desza 
Od łąków zelonech do niebny weszawe,
A wiater wsłechóny w niepojatą śpiewa 
Stanowi na chwila gońba wietrznołzawą.

Na rozstaju czasów, tu dze żdają läczi,
Bokada i niwec parłaczą sä szeczno,
Żol z nówiarą w redze jak dobri znajemny 
Jidą w przińdnosc dzyrzkó , ze skamią stateczną.

Jak dobrze, że cemżó dówó pomión widu,
Że redota w smätkü swój óbróz nalóżó,
Spik sä wiedno büdzy do nowego betu,
A pórenne zymczi sądną do wieczerze.

Pierszi śpiew skowronka rozkólibie niebo, 
Wniebowstąpi słuńce na chwała rozwicó 
I pódniesą głowa kóme niezabótczi 
Zaóstóne w zemi w cechóznobnym snicym.



A tu jeseń wchödö z kópicama brzadu, 
Wietrznica ju woło swój im cwiardim głosem, 
Że na wdor bokade ostawi nóm klucze,
Co otemkną checze i te, co niebiose.

im. Ateksandra L abudy 
84-241 GOSCICINO



Może warcec

Dzys jesz óstaw za sobą wszetcze dardżi ótemkłe. 
Nawiedzony plac nigde nie werzekö sä naji.
To, co przińdny czas roji, doczną może bec godką, 
Witro lubi ostawiać szeczi na rozestaju.

Może warcec nóm wespół przińdze na stegne teskne, 
Dze pótrównice z niebem na czerwiono sä farwią, 
Łase zdrzą na naj’ kroczi rod z bókadnym dórenkem 
Borzanów, zataconech dzes pod szoremną dzarnią.

Jic be trzeba po odetch i po polach kłosestech,
Do ni mirne üsmiewe i do morzeców z lasów.
Trzeba warcec na móltech, nigle znocą sä żniwa. 
Jarzębina nawlökö chütkö pócórczi czasu.

Möja darga

hełe potikóm jeseń 
namiote pajiczenów 
spiącech w pörenny kömüdze 
dökä chtema wstöjö 
na piersze zwonienie rose 

jidä w jeseń
wedle dardżi szepcą szade brzózczi 
sprzeti blado, üsmiewö sä täga 
co przekraja szari zyb 

zdrzi na mie jeseń 
stateczno cechotą 
a jo jidä coröz dali 
w zameszlony dzeń

Tej przechódó niebo

zdrzä bene
głabók zazeróm w zómo słowa 
w ócze móji mowę 
tej przechódó niebo
na chtemym je nawitö setmefarwnó täga 

jidä letko
żebe nie zbudzec spiącech meslów 
nie rozsepac zwaków 
niech gódó moja mowa 
tej przechódó niebo 
ze setmetónnym śpiewem 

ukłódóm co wieczór swoje sprawę 
jak ruchna
óbzeróm dokładno całi dzeń 
tej przechódó niebo 
setnie razy w tidzeniu



Warcenie ptochów

Ze sluńcem zaprzegłim w nieba ótmikanie,
Ze strzelnym przebicym przestwórzowech brom, 
Cziwią do naj’ skrzidłem w sertnym przewitanim 
Ptoche rozmodlone góna do swich stron.

Lecą. jakbe ległe krziżem na óbmecym,
Na sztołt rak złożonech je üstawny przódk.
W refrenie powrotów jich skrzidlate szczesce,
A w lefce zybiącym - skra jezómech godk.

Czej zamołknie nota tęskny kolibiónczi,
Na parminiu spłeną w zymkówi zóczątk, 
Rozsepią sä w polu brateczne pocórczi 
Jak kreszene chleba, jak swiäti obrządk.

W krajnie meslów

Brzadnó jeseń döwno na stamä odeszło.
Stegne lecbe ptóchów mó zacarte wiater.
Döczno i kömüdno spödö tchniäce lata 
Zaostóne wietwią na wdarzne obiatę.

Dosebnó je krajna meslów szaroznobnech,
Dze zazdrzec sä zdrigö zdrok zaczidłi w zemi.
Hełe jidze pamiac z benną iidbą widu,
Za nią zdaje deja z wnitrznym objawienim.

Zós drägö przechódo całowne wseczece
Jak cażczi zwół wałów, co wnet spadną z trzóskem.
A tu teli deszczów padö prost na żece!
Skarń bladnie, a buten zyb sä sceli pleskem.



Naje przedstawienie

Wiele to ju razy przeszed gorzny wiater!
Wiele dej opadłechje ju podeptónech!
Co sztót jinaczony nóm sztółt krajne nieba, 
Darga przesztrichniató drzewiecem złómónym.

Wiele pletów przińdze öbchödac posłeszno 
I zamknąwsze ocze przed sztichama gradu 
Omolecą szekac nedżi cwiardi ürzme!
A kawel na sztekä nowim deszczem pado.

W doce zatarczone mdą niegwesne kroczi.
Ani sä zatacec, ani ücec z zemi.
Wnet sä zaskrzą wide na żecowi binie.
Cze bądze bisowe naje przedstawienie?



Zapadłi widnik

Blóne szari smütk cygną 
W dóczną gorąc zaczidłą,
Krwiano mokną sä krze w strona nieba. 
Mergo left ceszą zmogłi,
Zlakło jistwa sä modli.
Tak je tęskno, czej müszisz ödchödac.

Pako wała nieszecznó,
Krajna widni daleczną,
Kożdi sztółt sä öbjöwiö jak pamiäc. 
Trzasko pioren e znowu 
Cechösc läczi rozdöwö.
Dnie niżebno sä zaskrzą i zgromią.

Däpniö mokrzi sä z letka,
Füchcy żol w szadech wietwiach.
W pietach sztorm rozwölony sä zdrzadli. 
Cecze strega strzód deszczu 
Długo jak moja tesknio.
Smutno zdrzec na swój widnik zapadłi.

Bezchwat

Jesz do witra je dalek, długo noc cemni dargä,
Jak omana namolnó wkół rozdówó sä spik.
Zgarnąć snice ze scanów, mesie sparłaczec w karno, 
Jaż sä znikwi do nedżi Stegna zbrzątwiono przek...

Jesz do witra je dalek, a tu noc zameszlono.
Darnią gwiózde krejamno, gwes zarzekłi je czas. 
Dalek pies weje teszno lechą znanką zbudzony, 
Miesądz ürzas sä witra, zblod ze strachu i zgaś.

Jesz do witra je dalek, niebo niese komüdä. 
Ümäczone pörenczi nocażesze są z dniów.
Dalek w przepadniä jiwru witro niemirno puda 
Odbić bezchwat na gruńce, üdbie webiec na przódk.

Ögardowi obrządk

Pitałe sä drzewa, jaczi je mój kawel 
I bólewną wietwią mujkałe po głowie,
Czej jo sä przechódół midze rojem meslów, 
Benno zdrząc na ógard rozprzeniosłi w sobie.

Üsöd jem w mółczenku pod jabłonka starą, 
Skarń dreszno do köre lgnała w rozpóznanim 
I chódzełe drzewa cecho naokoło 
Z wietwią wecygniatą jak na przewitanie.

Naróz przeszed wiater - wanożnik zawzäti, 
Znikwił plac zarzekli w tuńcowim obrządku, 
Ülecalo w góra całe widzawiszcze,
A jo wcyg uzeróm brzadnegó zóczątku.

Pierszi śnieg

Jidą piersze sniedżi - zemowe motilczi. 
Farwny płóm jesenny w zameszlenim zgaś. 
Scelą sä na zemi körunköwe gwiozdczi,
A żece jich krótcze jak redotny czas.

Left je bladi, gästi, cażczi mokrą urzmą, 
Jakbe biołe kamę dwigół wiedno wkół.
Z wale nieobeszłi spödö mączno ceszba, 
Letko sä öbzerö, dzyrzkö pienie w dół.

Jak zbłądzony domók lgnie do swóji checze, 
Tak sepią sä gwiozdczi w namieniony nórt. 
Bestrosc sztółtu topi sä w zemowi dóce. 
Zawde wrócó w jedno pojedińczi órt.

Zemöwö krajna

Na chöjne czep 
Śnieg zwołem spod,
A checz zgrużdżono w dole
Dzys sedzec mdze
Na biółi rzmie
Jak prze świątecznym stole.

Psa morzi spik,
Zajc w polu leg 
Ob biołe öprzepölnie,
Choc wiater dmie,
Na basach gro
Prze lisku śnieżny mółni.

Wasążka zwónk 
Roczi do sónk,
W üceszne skräte chłoscy. 
Tero je gwes,
Że ödnechczös 
Zema nas mo za goscy.

Dobece meslów

jesz wcyg móm dló ce dobre mesie
na zbudowanie redote
hele kam obmiotłi z gorzu
piosk wesepóny z oczów
znowu klepie porenk z parminiem lisku
mergö odecklo desza
chöc je jesz jeden nórt
bez zyrnku
modro - zelonego
zamkłi na sztere zómczi
zamiarzłi w spikü nie budzę go
nigle zrechujesz dobece

Nówiara

twoje dnie
usepóne jak zöma czasu 
zatacone w zgorbach 
obżerają race

motile dzejów 
co odchodają w spikü 
farbistą lecbą 
otmikają skrzidła

le strega
co pocórną streną sä perli 
na kamiszkach 
wnet obeschnie 
na nowi zymk



Möja luböc

möja luböc je jak noc 
głaboko i cecho 
jak dzeń beströ i redotnö 
wzniosło przelewö sä 
szemi rzeką e lasem 
rechüje üsmiewe e łze 
möja luböc ödchödö na palcach 
öbzerö sä 
przekläkö
wierzi w zmartwichwstanie

Morze

Kolibie mie szemem - tak je teszno wszädze. 
Twoja gódka cecho jak pomión zabecó.
Udobrze niewiodro, jo blón nosec musza 
Na podoba zgrzeche e na dłudże żece.

Tak je letko w desze, czej wezdrzi na gladä 
Proc dniowi, co wale w zwesk i stratwä mieni. 
Dój mie cechosc meslów, dze kwiatuje redosc. 
Dló mie sygnie widny übetk ódpócznienió.

Na westrzód je dalek do sztrądu i czasu,
W jedny krople laku żdó możnota chwatu.
Zemia śpiewem rosce z brzadnym rozkwitnienim 
Wkolibónó w brizä jak w mesl skrzidlatą.

Zemio

Za najä cechą, belną robota,
Za biotczi starków w dradżim dzejanim, 
Za ödpöjäce z mocarny räczi 
- Na wjedno twoje mdze wiölgöwanie.

Öd strachu, trudu, nieworta cechu,
Öd naj’ niewiade i öd zabecó,
Öd pobóczenio zbłądzonech drechów 
Za webawienie - chwalba na wieczi.

Na kożdim steble widnym dló oka,
W czasu webrónym i namienionym,
Dló tcze ödrode wszednegö ledu 
W swöjim domöctwie bądź pozdrowiono.

Słowa

Słowo rzekłe w gorzu na podoba szladżi 
Zacygó sä gastą płóchtą zacemnienio.
Tu zazdrzec sä zdrigo wszechczejącó desza,
A teli przesprawów je łacznech przezdrzenio!

Jak mora niesztółtno, jakno smätne snice,
Co ob noc wechödö z mrocznech sferoswiatów, 
Chütczi sä do widu strzód bezzwäczny cemże 
Dobroć, roztrzaskónó meslą winowatą,

Słowo rzekłe w gorzu je mocne, chöc rzödcze, 
Podo niespodzajno pajiczeną secą 
Na ogard uczenków, na wieczne rozwice,
Dze miast marzebiónków zeleska sä kwiecą.

Jesz sä sobie dzewi, jesz zlakłe sä tacy 
W ruchnach webielałech parminiama żdanio. 
Żece jego dłudże jak niespóne noce,
I bece jawerne jak wszechprzemijanie.

Mö moc zamienieniö belnote na ürzas,
Mesie sprawiedlewe na wolą nipocą.
Słowo tak cesniäte nie warcy ju chlebem,
Bö gorzne dzejanie nieszczescym powróco.

Słowa są jak zóma rozmajitech ortów,
W kóżdim kło przetrwanió nibe mocne remiä. 
Czej jim felec placu w krwiany brózdze desze, 
Tej welóne z oczów óbsewają zemiä.

^,UKA FubLiQ>

* wn. Aleksandra Labudy 
84-241 GOŚCICINO

Jaiomira Labudda jest znaną i cenio

ną współczesną poetką kaszubską. 
Urodzona w Wejherowie, mieszkająca 
w Tłuczewie w gminie Linia, uczy w 
Szkole Podstawowej w Głodnicy - 
przede wszystkim języka kaszubskie
go. Debiutowała w 1977 r. na łamach 
"Pomeranii". Jej pierwszy tomik po
etycki, wydany w 1986 r. w Gdańsku, 
nosił tytuł "Kórba cechote". Obok po
ezji interesuje ją dramat - pisze dla 
sceny amatorskiej, również po kaszub- 
sku.

